
MINUTI

Il-Minuti ta’ Laqgħa Nru 18, li saret fl-24 ta’ Ġunju 2024, ġew ikkonfermati.


IĊ-CHAIRPERSON (Onor. Chris Agius): Nilqa’ magħna lill-Onor. Deo Debattista li se jkun qed jissostitwixxi lill-Ministru Clayton Bartolo għar-raġuni li l-aħħar nomina hija ta’ impjegat li bħalissa qed jaqdi dmiru bħala Chairman tal-Awtorità Maltija tat-Turiżmu (MTA) li taqa’ taħt ir-responsabbiltà tal-Ministru Clayton Bartolo. Dan tal-aħħar irrikuża ruħu minħabba konflitt ta’ interess biex ma jinfluwenzax id-deċiżjoni tal-Kumitat.

Illum il-Kumitat għandu quddiemu tliet nomini. Dik tal-Prof. Stephen Montefort għall-ħatra ta’ Kummissarju Għoli ta’ Malta residenti fl-Ingilterra, tas-Sur Mario Joseph Azzopardi għall-ħatra ta’ Chairperson tal-Awtorità għall-Azzjoni dwar il-Klima u ta’ Dr Gavin Gulia għal Ambaxxatur għal Malta residenti fil-Polonja.

SMIGĦ FIR-RIGWARD TAN-NOMINA TAL-PROFESSUR STEPHEN MONTEFORT GĦALL-KARIGA TA’ KUMMISSARJU GĦOLI TA’ MALTA, RESIDENTI L-INGILTERRA 

Ngħaddu għall-ewwel nominat u nsejjaħ lill-Prof. Stephen Montefort biex, jekk jogħġbu, jidħol fil-kamra.

Il-Professur Stephen Montefort daħal fil-kamra tal-Kumitat. 

IĊ-CHAIRPERSON: Prof. Montefort, ninformak li dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna. skont l-istess Att, il-mistoqsijiet u t-tweġibiet għandhom, jekk kemm-il darba l-Kumitat ma jipprovdix xort’oħra, isiru pubbliċi. 
Ninformak ukoll li din il-laqgħa qed tiġi streamed live fuq il-website tal-Parlament u eventwalment tiġi mxandra fuq l-istazzjon tat-televiżjoni tal-Parlament. Nitolbok tintroduċi lilek innifsek u tgħidilna ftit fuq l-esperjenza tiegħek f’din il-kariga.

Prof. Stephen Montefort.

PROF. STEPHEN MONTEFORT: L-ewwel nett, nirringrazzjakom talli għoġobkom tilqgħuni hawnhekk. Jiena Stephen Montefort, għandi 64 sena u ilni tabib 40 sena. Sa sena u nofs ilu kont il-Leading Consultant Respiratory Physician fl-Isptar Mater Dei, dakinhar irtirajt, imma għadni naħdem fil-privat. Apparti minn hekk, jien għandi rwol akkademiku, ilni Lecturer fl-Università iktar minn 25 sena, ilni Professur mill-2007 u mill-2012 ’l hawn kont Head of Department tad-Dipartiment tal-Mediċina u Viċi Dekan tal-Fakultà. Matul dawn l-aħħar 12-il sena, meta kont Viċi Dekan, flimkien ma’ Prof. Laferla li huwa d-Dekan, kelli x’naqsam ma’ ħafna sotto trattati li daħlet għalihom il-Medical School biex kemm jista’ jkun nipprovaw immexxuha u naħseb għamilna ħafna kisbiet. Illum, il-Medical School ilha ħafna rispettata u naħseb li għandha anke rispett internazzjonali. Dejjem kelli rwoli f’diversi bordijiet. Kont parti mill-Kunsill Mediku, qiegħed fuq il-Bord tal-OHSA u fl-1997 Dr Alfred Sant kien ħatarni Chairman biex naraw l-istat tal-Isptar Ġenerali ta’ Għawdex ta’ dak iż-żmien u kont fl-MAM. Kien hemm ħafna rwoli li kollha kellhom x’jaqsmu xi ftit mal-mediċina, imma dejjem kien hemm fejn ninnegozjaw u nħoss li the next step forward hi li nidħol f’xi ħaġa daqsxejn differenti.

IĊ-CHAIRPERSON: Grazzi, Prof. Montefort. Hawn mistoqsijiet min-naħa tal-Membri Parlamentari? L-Onor. Adrian Delia.

ONOR. ADRIAN DELIA: Prof. Montefort, nirringrazzjak talli għoġbok taqsam magħna l-esperjenza twila tiegħek bl-iktar mod konċiż. Għandi tifħir biss għall-karriera tiegħek fis-servizz ta’ ħafna Maltin u Għawdxin. Hemm partenza pjuttost drastika minn dak li kont tagħmel, imbagħad aċċennajt ftit dwar negotiating treaties. Meta tkun qed twassal isem Malta barra minn Malta hemm xi ftit ta’ tħejjija. Prof. Montefort tista’, jekk jogħġbok, tgħid kif taħseb li se tkun din il-partenza minn xi ħaġa purament from the scientific medical field to something which is diplomacy more than anything else?

PROF. STEPHEN MONTEFORT: L-ewwel nett, naħseb li fid-day-to-day role tagħna nużaw ħafna diplomazija, anke mal-pazjent, imma fl-administrative role tużaha ħafna wkoll, anke meta kont fir-riċerka. Jien kont ir-Regional Coordinator tal-Eastern Mediterranean ta’ wieħed mill-akbar epidemiological studies li saru fuq l-asthma u hemmhekk kelli nipprova nipperswadi ħafna pajjiżi biex jieħdu sehem, fosthom pajjiżi li għall-ewwel meta kellmuni biex immur, kienu daunting għalija, bħas-Sirja, il-Palestina, l-Eġittu, l-Iran u s-Saudi Arabja. Hemmhekk kienet l-ewwel darba li ħassejt li qed nuża l-kapaċitajiet tiegħi ma’ nies kompletament estranji għall-kultura tagħna biex nipprova niġbidhom lejn dan l-istudju, u rnexxielna.

Apparti minn hekk, waqt li kont qed nagħmel il-PhD f’Southampton, kont ħloqt network ma’ ħafna nies li mhux biss kienu fil-Mediċina, imma kienu wkoll fl-amministrazzjoni. Dan in-network użajtu ’l quddiem biex nipprova ninnegozja – u rnexxielna wkoll – ħalli nibagħtu ħafna tobba trainees żgħar, li llum ħafna minnhom ġew lura. Parti min-negozjati kienu li nipprovaw nuru s-sustanza li kellna hawnhekk, tant hu veru li ħafna minnhom kważi riedu jżommuhom, and once it got going, imbagħad infirxet. 

Konna mdaħħlin ukoll f’negozjati internazzjonali, speċjalment mal-Ingilterra, fejn ipprovajna niġbdu kemm jista’ jkun studenti, li dak iż-żmien kien hemm minnhom li ma kenux fee-paying, imma issa se jkunu fee-paying, minn universitajiet Ingliżi. Ipprovajna nagħmlu a common degree ma’ St George’s University, imma sfortunatament ma rnexxilniex u issa sejrin tajjeb ma’ Westminster University. Dawn l-affarijiet għenuna biex daħħalna nies f’universitajiet oħrajn mill-Middle East u mill-Kuwajt. Last but not least, kont imdaħħal ukoll f’negozjati biex l-Iskola Medika Maltija tkun rikonoxxuta formalment kemm mal-Bord Ġermaniż li jrid jara li jdaħħal università ta’ kalibru u jkollu recognition, u l-istess rwol Ewropew. Jiġifieri veru li r-rwol tiegħi huwa dak tal-mediċina, imma kelli minn dawk l-esperjenzi, apparti li personalment dejjem kelli interess fil-geopolitics u għamilt xi korsijiet żgħar online fuq global diplomacy u United Nations. Grazzi.

IĊ-CHAIRPERSON: Hawn iktar mistoqsijiet? L-Onor. Deo Debattista.

ONOR. DEO DEBATTISTA: Inħossni onorat li se jkollna xi ħadd ta’ livell daqshekk akkademiku għoli li se jirrappreżenta lil Malta minflok ma qagħad ċiċċi beqqi xi mkien. Naħseb li he’s an asset għall-korp diplomatiku tagħna. M’għandix dubju.

IĊ-CHAIRPERSON: Grazzi, Prof. Montefort. Nitolbok biex, jekk jogħġbok, tirtira mill-kamra sakemm il-Membri jiddiskutu bejniethom.

Il-Professur Montefort irtira mill-Kamra tal-Kumitat

Il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-4.54 p.m. 

IĊ-CHAIRPERSON: Il-Kumitat jirriżumi. Onor. Membri, se nqiegħed il-mistoqsija fuq in-nomina tal-Prof. Stephen Montefort għall-kariga ta’ Kummissarju Għoli ta’ Malta residenti l-Ingilterra. Il-mistoqsija hi l-ħatra proposta tal-Prof. Stephen Montefort. Dawk favur? (Onor. Membri: Aye) Dawk kontra? Agreed.

Il-ħatra proposta għaddiet nem. con.

IĊ-CHAIRPERSON: Nerġa’ nsejjaħ lill-Prof. Stephen Montefort biex, jekk jogħġbu, jidħol fil-kamra. Prof. Montefort, ninformak li n-nomina tiegħek għall-kariga ta’ Kummissarju Għoli ta’ Malta residenti l-Ingilterra ġiet approvata unanimament mill-Kumitat u, skont kif provdut fis-subartikolu 38(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej, u l-Kummerċ.

Nawgurawlek u nirringrazzjawk tal-ħidma tiegħek f’dak li għamilt u f’dak li għad trid tkompli twettaq.

PROF. STEPHEN MONTEFORT: Nixtieq nibqa’ ngħallem online ukoll. Nirringrazzjakom ħafna u nixtieq ngħidilkom li l-fatt li l-vot kien unanimu, iżidli s-saħħa u r-rieda li nagħmel unur għal pajjiżi. Grazzi.

IĊ-CHAIRPERSON: Grazzi, Prof. Montefort. Awguri. 
[bookmark: _Hlk77076400]
SMIGĦ FIR-RIGWARD TAN-NOMINA TAS-SUR MARIO JOSEPH AZZOPARDI GĦALL-KARIGA TA’ CHAIRPERSON TAL-AWTORITÀ GĦALL-AZZJONI DWAR IL-KLIMA

IĊ-CHAIRPERSON: Issa għandna quddiemna t-tieni nomina, dik tas-Sur Mario Joseph Azzopardi għall-ħatra ta’ Chairperson tal-Awtorità għall-Azzjoni dwar il-Klima. Insejjaħ lis-Sur Azzopardi biex, jekk jogħġbu, jidħol fil-kamra. Sur Azzopardi, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna. Ninformak ukoll li skont l-istess Att, il-mistoqsijiet u t-tweġibiet għandhom, kemm-il darba dan il-Kumitat ma jipprovdix xort’oħra, isiru pubbliċi. 

Ninformak ukoll li din il-laqgħa qed tiġi streamed live fuq il-website tal-Parlament u eventwalment tiġi trasmessa fuq l-istazzjon tat-televiżjoni tal-Parlament. Nitolbok biex, jekk jogħġbok, tintroduċi lilek innifsek u tgħidilna ftit fuq l-esperjenza tiegħek relatata ma’ din il-kariga.

IS-SUR MARIO JOSEPH AZZOPARDI: Grazzi, Sur President. Bħala professjoni jien Accountant u Awditur Pubbliku. Għandi liċenzja biex nipprovdi servizzi finanzjarji. Kelli diversi ħatriet f’bordijiet kemm privati u kif ukoll pubbliċi. Fil-passat ħdimt f’entitajiet pubbliċi, fosthom l-Enemalta, il-Korporazzjoni għas-Servizzi tal-Ilma (WSC) u preżentement fil-Malta Air Traffic Services (MATS). Preżentement jiena ċ-Chairman tal-Malta Resources Authority (MRA) li eventwalment se tiġi sostitwita bil-Climate Action Authority (CAA). 

IĊ-CHAIRPERSON: Grazzi Sur Azzopardi. Nistaqsi jekk il-Membri Parlamentari għandhomx xi mistoqsijiet supplimentari għat-tweġibiet li diġà bagħatilna bil-miktub. L-Onor. Adrian Delia.

ONOR. ADRIAN DELIA: Se nagħmel referenza għat-tweġiba tiegħek Nru 6 għal mistoqsija li kienet ġejja min-naħa tal-Gvern. Jekk kemm-il darba tkun approvat, tista’ tgħid x’se jkunu l-prijoritajiet tiegħek għall-ewwel xhur ta’ ħidma fl-Awtorità? Ġustament inti ġej mis-settur tar-riżorsi u trid taċċerta li jkun hemm ir-riżorsi biex imbagħad ikunu jistgħu jitwettqu. Jien għandi preokkupazzjoni kbira għax tliet snin ilu l-Parlament iddeċieda b’mod unanimu li għandna emerġenza fil-klima, imma f’dawn it-tliet snin jien ma jidirlix li aġixxejna daqslikieku qegħdin f’emerġenza. Biex nagħti eżempju, meta kien hawn emerġenza tas-saħħa minħabba l-pandemija, kulħadd kien jaf. Ittieħdu miżuri straordinarji, is-Supretendent tas-Saħħa Pubblika ħadet over il-funzjonijiet ta’ ministru u kulħadd kien jaf. Ilum m’aħniex se noqogħdu ngħidu sarx tajjeb, sarx ħażin jew x’seta’ sar aħjar, però żgur li, tistaqsi lil min tistaqsi, ma jgħidlekx li l-Gvern aġixxa bħallikieku qegħdin f’emerġenza fil-klima fl-aħħar tliet snin. 

Rapport ta’ ftit ġranet ilu li ġew ippubblikati siltiet minnu fil-ġurnal Times of Malta jgħid li going forward l-effett tat-tibdil tal-klima, partikolarment iż-żieda fit-temperatura, se taffettwa lil pajjiżna madwar sitt darbiet aktar f’dak li għandu x’jaqsam mal-imwiet relatati mal-għoli tat-temperatura, minn 15 imwiet minn kull 100,000 persuna fl-Ewropa għal 95 imwiet minn kull 100,000 f’Malta. F’moħħi dik hija l-isfida ewlenija għall-Awtorità għall-Azzjoni dwar il-Klima. Irrid il-ħsebijiet tiegħek u l-komfort ta’ kemm kapaċi nagħmlu bħala pajjiż jekk inti tkun tokkupa din il-pożizzjoni. Jekk tarax li bħala pajjiż nistgħu nissalvagwardaw, inħarsu u nipproteġu lil pajjiżna kontra l-effetti u konsegwenzi drastiċi tat-tibdil fil-klima.

IS-SUR MARIO JOSEPH AZZOPARDI: Grazzi, Onor. Delia. Kif għedt inti, l-effett tat-tibdil fil-klima qed iħalli impatt fuq kull qasam tal-ħajja. Tiftaħ il-ġurnali u kważi ta’ kuljum taqra fuq dan is-suġġett. Saret materja ta’ importanza internazzjonali u, kif għedt inti, il-Parlament iddikjara emerġenza klimatika b’mod unanimu. Inti qabbilt mal-emerġenza li nħolqot fil-pandemija. Il-pandemija kienet sitwazzjoni li għalkemm ma kienx previst meta se tissolva, b’xi mod jew ieħor, min iddikjara lockdown totali u min iddikjara partial lockdown bħal pajjiżna, imma kien hemm tama li tonqos fi żmien mhux ’il bogħod għax kien hemm il-vaċċin, eċċ. Sfortunatament, it-tibdil tal-klima f’Malta, biċ-ċirkostanzi li hija gżira żgħira, bħal gżejjer oħra għandha problemi minħabba n-natura tagħha kif inhi, fosthom popolazzjoni densa u traffiku. Meta għandek sitwazzjoni tat-tibdil fil-klima, imma jagħmel x’jagħmel il-pajjiż l-effetti ġejjin minn pajjiżi ħafna ikbar minna fejn l-industrija qed tikkawża l-ħsara prinċipali ... 

ONOR. ADRIAN DELIA: Sur Azzopardi, skużani se ninterrompik. Qisek qed tgħid li ftit nistgħu nagħmlu, u dik ma tantx tagħtini tama, partikolarment jekk inti se tkun qed tmexxi l-Awtorità għall-Azzjoni dwar il-Klima. Azzjoni dwar il-klima tfisser li rridu naraw x’nistgħu nagħmlu, imma qisek fit-tweġiba qed tgħidli ma tantx nistgħu nagħmlu wisq minħabba li dan ġej minn barra. Pereżempju, fejn tidħol l-enerġija, hija l-għażla tagħna jekk nagħżlux enerġija nadifa jew enerġija li tniġġes, mhux hekk?

IS-SUR MARIO JOSEPH AZZOPARDI: Hekk hu. 

ONOR. ADRIAN DELIA: Aħna t-tieni l-aktar pajjiż li għandu arja mniġġsa fl-Ewropa. Jekk naraw ir-rapporti li hemm, ħafna minnhom mhumiex għax ġejja arja nadifa jew maħmuġa fuqna, imma għax qed ninkwinaw aħna stess b’żieda fit-traffiku, għażliet ta’ liema mezzi ta’ trasport nużaw, għażliet tal-enerġija li nużaw, il-bastimenti li jidħlu f’pajjiżna, eċċ. Hija għażla tal-pajjiż jekk ikollniex iktar jew inqas siġar, imma ninsab konxju li hemm bliet fid-dinja fejn bi proġetti ta’ afforestazzjoni rnexxielhom inaqqsu t-temperatura b’żewġ gradi f’perjodu ta’ għaxar snin. Jiġifieri mill-injoranza tiegħi fis-settur, għax jien ma naħdimx fih, għalkemm nifhem il-problemi relatati maċ-ċokon ta’ pajjiżna u l-ġeografija tiegħu, hemm affarijiet x’nistgħu nagħmlu. U rrid li min se jmexxi l-Awtorità għall-Azzjoni dwar il-Klima jkollu xi tip ta’ tama dwar x’interventi nistgħu nagħmlu u x’deċiżjonijiet nistgħu nieħdu. Ma tantx kont qed tweġibni fir-risposta tiegħek.

IS-SUR MARIO JOSEPH AZZOPARDI: Fil-fatt, waqqaftni waqt li kont qed nispjega. Meta l-pajjiż ħa d-deċiżjoni li jikkonnettja mal-interconnector, li jwaqqaf il-heavy fuel oil u li l-power station tibda taħdem bil-gass, rajna tnaqqis sostanzjali fis-settur tal-enerġija li kien il-kontributur ewlieni tal-emissjonijiet. Illum it-trasport huwa l-kontributur ewlieni fejn jidħol tniġġis u l-Gvern diġà ħa numru ta’ inizjattivi f’dan il-qasam. Hemm l-inċentiv ta’ sussidju tajjeb ħafna għal min jixtri karozza taħdem bl-elettriku. Hemm ħafna xi jsir, però kif kont qed ngħidlek qabel, il-pajjiż huwa dak li hu. Pereżempju, insemmilek ukoll l-inizjattiva tax-shore-to-ship li naqqset it-tniġġis ta’ dawk il-vapuri li qed jużawha.

ONOR. ADRIAN DELIA: Ħa nistaqsik. Taf kemm naqqset?

IS-SUR MARIO JOSEPH AZZOPARDI: Le.

ONOR. ADRIAN DELIA: Taf bir-rapporti li kien hemm fil-midja, li jgħidu li kienu ftit il-bastimenti li fir-realtà qed jagħmlu użu minnha?

IS-SUR MARIO JOSEPH AZZOPARDI: S’issa hemm żewġ cruise liners biss.

ONOR. ADRIAN DELIA: Hemm ukoll il-problema li l-enerġija li qed nipprovdu lanqas biss hija affidabbli biżżejjed għal dak li għandna bħalissa, aħseb u ara għal dak li rridu noffru. Taf bihom dawn il-problemi?

IS-SUR MARIO JOSEPH AZZOPARDI: Li mhijiex affidabbli biżżejjed ma nafx biha. Li naf hu li ...

ONOR. ADRIAN DELIA: Li għandna problema fid-distribuzzjoni tal-elettriku taf biha?

IS-SUR MARIO JOSEPH AZZOPARDI: Iva.

ONOR. ADRIAN DELIA: Li l-għażliet tagħna fl-enerġija, minkejja li inti semmejt li bħala pajjiż konna nnegozjajna minn 20% għal 10% bħala utenza ta’ enerġija alternattiva, batejna biex nilħquhom, taf biha?

IS-SUR MARIO JOSEPH AZZOPARDI: Iva.

ONOR. ADRIAN DELIA: Li m’aħna nagħmlu kważi xejn biex intejbu ħalli naslu ’l fuq mil-limitu ta’ 10%, taf biha?

IS-SUR MARIO JOSEPH AZZOPARDI: Ma naqbilx li m’aħna nagħmlu xejn.

ONOR. ADRIAN DELIA: Għidli inti allura, la qed nagħmlu, in the next 10, 20 years kemm tistma li jkun il-proporzjon ta’ dipendenza jew ta’ enerġija alternattiva li l-pajjiż kapaċi juża.

IS-SUR MARIO JOSEPH AZZOPARDI: Għalhekk għedtlek li ma naqbilx miegħek, għax il-mira nazzjonali fuq enerġija rinnovabbli sal-2022 intlaħqet. Hemm bżonn li ssir ...

ONOR. ADRIAN DELIA: Oriġinarjament, il-Kyoto Protocol kien jgħid 2020, imma aħna konna nnegozjajna deroga għal pajjiżna biex niżżilnieh għal 10% u dak l-10% ma konniex ilħaqniehom sal-2020. Mhux hekk?

IS-SUR MARIO JOSEPH AZZOPARDI: Sal-2022 ilħaqniehom.

ONOR. ADRIAN DELIA: Sal-2022 ilħaqna dawk li kellna nilħqu sal-2020. Jiġifieri konna tard. Mhux hekk? 

IS-SUR MARIO JOSEPH AZZOPARDI: Iva, imma ...

ONOR. ADRIAN DELIA: To reduce the lesser amount possible, għalik huwa riżultat tajjeb jew ħażin?

IS-SUR MARIO JOSEPH AZZOPARDI: Il-mira dejjem tkun li tottjeni iżjed, però hemm il-limitazzjonijiet. Tinsiex li ...

ONOR. ADRIAN DELIA: Nafu li hawn pajjiżi fl-Ewropa li għandhom iktar minn 50%?

IS-SUR MARIO JOSEPH AZZOPARDI: Iva, imma trid tara r-riżorsi.

ONOR. ADRIAN DELIA: Malta, pereżempju, għandna r-riżorsi tax-xemx, tar-riħ u tal-mewġ.

IS-SUR MARIO JOSEPH AZZOPARDI: Għandna riżorsi, għalhekk il-Gvern qed jipproponi strateġija fuq l-offshore wind farms.

ONOR. ADRIAN DELIA: Kemm tistma li kapaċi nilħqu bħala proporzjon tal-enerġija alternattiva sa għaxar snin mil-lum?

IS-SUR MARIO JOSEPH AZZOPARDI: Jien m’għandix il-miri hawnhekk, ma nafhomx bl-amment.

ONOR. ADRIAN DELIA: Imma inti għedtilna li ħdimt fis-settur, hux hekk? Kont ħdimt fl-MRA u fl-Enemalta.

IS-SUR MARIO JOSEPH AZZOPARDI: Fl-MRA il-funzjoni kienet fuq deporting u statistics biss, imma hawnhekk m’għandix l-istatistika fuq previżjonijiet.

ONOR. ADRIAN DELIA: Taħseb li l-infrastruttura ta’ pajjiżna hija adegwata biex inkunu kapaċi nilqgħu għat-tibdil fil-klima u l-isfidi li ġġib magħha?

IS-SUR MARIO JOSEPH AZZOPARDI: Hemm ħafna xogħol xi jsir. Fit-tibdil fil-klima fuq pajjiżi u gżejjer żgħar bħal tagħna, Malta titqies bħala l-iktar pajjiż vulnerabbli. Kif għedt inti, qed isir investiment fl-infrastruttura u ovvjament aktar ma jkollok sħana, aktar se jkun hemm ...

ONOR. ADRIAN DELIA: Kieku tkun Chairman tal-Awtorità għall-Azzjoni dwar il-Klima, liema parti ta’ investiment fl-infrastruttura beħsiebek timbotta, beħsiebek tixpruna, beħsiebek tinċita lill-Gvern biex jagħmel?

IS-SUR MARIO JOSEPH AZZOPARDI: Ir-remit tal-Awtorità bħalissa mhux se jkun ... Kif diġà għedt, bħala policy planning ovvjament għad iridu jsiru l-konsultazzjonijiet bil-miktub.

ONOR. ADRIAN DELIA: Ilna tliet snin f’emerġenza. Jiġifieri wara tliet snin se nibdew il-konsultazzjonijiet?!

IS-SUR MARIO JOSEPH AZZOPARDI: Le, le. Semmejt ħafna miżuri li ttieħdu.

ONOR. ADRIAN DELIA: Semmili miżura waħda li se tittieħed, jew li taħseb li għandha tittieħed, jew li hi l-iktar ta’ emerġenza.

IS-SUR MARIO JOSEPH AZZOPARDI: Semmejt, pereżempju, li se nużaw il-baħar.

ONOR. ADRIAN DELIA: Il-produzzjoni tal-enerġija alternattiva mir-riħ, però meta staqsejtek x’taħseb li għandha tkun il-proporzjon ta’ dik l-enerġija alternattiva, għedtli li ma tafx. 

IS-SUR MARIO JOSEPH AZZOPARDI: Jien għedtlek li l-istudji għadhom qed isiru. Ma nistax ngħidlek kemm se jiġġeneraw offshore wind turbines u kemm se jkun ...

ONOR. ADRIAN DELIA: Kemm għandhom, kemm qed nittamaw, kemm qed naħsbu.

IS-SUR MARIO JOSEPH AZZOPARDI: L-istudji għadhom qed isiru bħalissa, jiġifieri ...

ONOR. ADRIAN DELIA: Sewwa, wara tliet snin. Taħseb li għandna bżonn proġetti ta’ afforestazzjoni?

IS-SUR MARIO JOSEPH AZZOPARDI: Iva, fejn hu possibbli iva.

ONOR. ADRIAN DELIA: X’taħseb li għandha tkun il-capienza tal-weraq, tal-ħdura u tas-siġar bħala proporzjon tat-territorju li għandna?

IS-SUR MARIO JOSEPH AZZOPARDI: It-territorju ta’ pajjiżna huwa dak li hu, huwa żgħir ħafna u allura ...

ONOR. ADRIAN DELIA: Allura kemm taħseb li għandu jkun il-proporzjon ta’ dak iċ-ċokon bi proportion of that? It’s a proportion, it’s not a square meterage or square kilometerage, it’s a proportion.

IS-SUR MARIO JOSEPH AZZOPARDI: Mhijiex xi ħaġa li naħseb sar studju dwarha. L-importanti li ...

ONOR. ADRIAN DELIA: Taf bħalissa kemm qiegħda?

IS-SUR MARIO JOSEPH AZZOPARDI: Ma nafx.

ONOR. ADRIAN DELIA: Taf li hija l-inqas fl-Ewropa?

IS-SUR MARIO JOSEPH AZZOPARDI: Nissoponi, għax hija gżira daqshekk żgħira.

ONOR. ADRIAN DELIA: Proporzjon qed ngħidlek. Tista’ tkun gżira daqs din il-mejda u tkun kollha siġar u l-proporzjon ikun 100%.

IS-SUR MARIO JOSEPH AZZOPARDI: M’għandix l-informazzjoni.

IĊ-CHAIRPERSON: Aktar mistoqsijiet? L-Onor. Julie Zahra.

ONOR. JULIE ZAHRA: Ħalli mmur daqsxejn oltre, għax suppost dawn l-azzjonijiet ilhom li bdew isiru fil-pajjiż. Jien jinteressani ħafna u nitkellem fuq il-wirt nazzjonali ta’ pajjiżna. Issa, peress li qegħdin nesperjenzaw bidla fil-klima u din qed tiġri kullimkien u mhux f’pajjiżna biss, ħafna mill-pajjiżi Ewropej diġà ħadu azzjoni dwar kif għandhom jibdew jippreservaw u jissalvagwardaw il-wirt nazzjonali ta’ pajjiżhom. Fl-Ewropa hemm skemi u hemm ħafna diskussjonijiet għaddejjin. Jien kull meta tkellimt li pajjiżna għandu bżonn jibda jieħu azzjoni biex jibda jiġi salvagwardat b’mod speċjali l-wirt nazzjonali li għandna madwarna, fuq barra mhux dawk li qegħdin fil-mużewijiet, bħal fortifikazzjonijiet eċċ., jidher li dan is-suġġett qatt ma ġie diskuss. Huwa tajjeb li jibdew diskussjonijiet fuq il-preservazzjoni tal-wirt nazzjonali ta’ pajjiżna. Ma nafx jekk intix informat fuq l-affarijiet li qed jiġru anke madwar l-Ewropa, x’azzjonijiet qed jittieħdu fil-pajjiżi Ewropej u jekk hemmx il-ħsieb li pajjiżna wkoll jibda jħares lejn kif għandu jippreserva minħabba li l-bidla fil-klima qed tagħmel ħsara lill-wirt nazzjonali ta’ pajjiżna. Ma nafx jekk għandekx il-ħsieb li jibdew diskussjonijiet u tittieħed azzjoni biex nissalvagwardaw aktar il-wirt nazzjonali ta’ pajjiżna.

IS-SUR MARIO JOSEPH AZZOPARDI: Naqbel kompletament li l-wirt nazzjonali ta’ pajjiżna għandu jiġi mħares. Ovvjament, kif semmejt inti, l-effetti tat-tibdil fil-klima jistgħu jikkontribwixxu biex wirt nazzjonali jkollu ħsara minħabba l-elementi naturali ...

ONOR. JULIE ZAHRA: Tista’ tkun irreparabbli u tintilef ukoll.

IS-SUR MARIO JOSEPH AZZOPARDI: Iva, ikolli naqbel miegħek, imma mhijiex ir-remit speċifika tal-Awtorità li tieħu ħsieb il-wirt nazzjonali, għax hemm entità oħra tal-Gvern. Aħna, bħala Awtorità, li rridu nagħmlu ...

ONOR. JULIE ZAHRA: Minħabba t-tibdil tal-klima ...

IS-SUR MARIO JOSEPH AZZOPARDI: Aħna, bħala Awtorità, irridu nagħtu pariri dwar x’hemm bżonn isir bħala miżuri biex, kemm jista’ jkun, l-effetti tat-tibdil fil-klima jiġu ...

ONOR. JULIE ZAHRA: Irid ikun hemm studju, għalhekk trid tittieħed azzjoni jew almenu jkun hemm xi bidu ta’ diskussjonijiet.

IS-SUR MARIO JOSEPH AZZOPARDI: Jekk se tieħu azzjoni fil-pajjiż biex, kemm jista’ jkun, timmitiga għall-effetti se jissalvagwarda l-pajjiż kollu, inkluż il-wirt nazzjonali. Naqbel miegħek li huwa importanti ħafna, però mhuwiex fir-remit tal-Awtorità li ngħidlek speċifikament x’azzjonijiet jistgħu jittieħdu.

ONOR. JULIE ZAHRA: Iridu jibdew l-istudji qabel ma tittieħed azzjoni. Naħseb li xorta huwa parti mir-remit li jkun hemm ċerti studji biex imbagħad tittieħed azzjoni minħabba l-bidla fil-klima. Le?

IS-SUR MARIO JOSEPH AZZOPARDI: Ovvjament, naħseb li waħda mill-affarijiet li rridu naraw li ssir, kif irrispondejt diġà bil-miktub, hi li rridu naħdmu mal-entitajiet kollha tal-Gvern biex naraw li bħala policy making nieħdu l-azzjonijiet li hemm bżonn biex nissalvagwardaw l-interessi tal-poplu u, kif qed tgħid inti, il-wirt nazzjonali.

IĊ-CHAIRPERSON: Hawn iktar mistoqsijiet? L-Onor. Adrian Delia.

ONOR. ADRIAN DELIA: Fil-bidu semmejtlek l-istatistika ta’ rapport li għadu kif ħareġ fir-rigward tal-vulnerabilità ta’ pajjiżna u allura l-proġettazzjoni taż-żieda fl-imwiet ikkawżati mit-tibdil tal-klima. Inti tista’ tagħtina s-serħan tal-moħħ li bl-intervent tiegħek f’din il-pożizzjoni se timmitigahom dawn? Tista’ tagħti dak il-konfort?

IS-SUR MARIO JOSEPH AZZOPARDI: Niżgurak li bl-intervent tiegħi se nagħmel dak kollu possibbli biex l-azzjoni li tittieħed tkun waħda kkoordinata li jkollha effett kemm jista’ jkun. Jekk trid assigurazzjoni li se jitnaqqsu l-imwiet ma nistax nagħtihielek. 

IĊ-CHAIRPERSON: Aktar mistoqsijiet? L-Onor. Deo Debattista.

ONOR. DEO DEBATTISTA: Ma rridx li nieħdu l-impressjoni li global warming u climate change hija a localised phenomenon, għax mhijiex a localised phenomenon. Jien naħseb li l-intervent ta’ Malta, meta tikkomparah ma’ pajjiżi ħafna ikbar minna, huwa kuċċarina fl-oċean.

ONOR. ADRIAN DELIA: Għall-oħrajn kuċċarina, mhux għalina.

ONOR. DEO DEBATTISTA: Imma xorta, l-effett tal-climate change huwa xi ħaġa globali. Jien mhux qed ngħidlek x’għandek tagħmel, imma naħseb li l-użu tal-enerġija mix-xemx ma nisfruttawhx biżżejjed. Jien nemmen li l-enerġija mix-xemx kapaċi tieħu post ħafna mill-enerġija li għandna importata. Jien ma nafx x’inhuma l-proġetti ta’ din l-Awtorità, iżda nemmen li għandna nieħdu dik it-triq għax kif qal l-Onor. Delia għandna ċirkostanzi fejn għalina jaffettwaw b’mod dirett l-enerġija mix-xemx u t-tniġġis. Mhux se jkollna effett globali u naħseb li taqbel miegħi, Onor. Delia, għax meta tara n-numri tagħna, li aħna densely populated, huma ċkejknin ħafna f’dan l-effett kollu. Jiġifieri meta tqabbel ma’ pajjiżi mhux tal-West biss imma b’mod globali, aħna kważi insinifikanti. Jien naħseb li wasal iż-żmien li din l-Awtorità, kif aċċennaw il-kollegi tiegħi, tagħti iktar spinta lill-enerġija mix-xemx. Nixtieq il-kummenti tiegħek.

IS-SUR MARIO JOSEPH AZZOPARDI: Infakkrek li fejn tidħol enerġija rinnovabbli diġà hemm skemi ta’ sussidju għall-istallazzjoni ta’ pannelli fotovoltajċi u solar water heaters. Kif għedt inti, il-pajjiż huwa dak li hu, il-miri nazzjonali diġà ntlaħqu, però nemmen li għandhom isiru miri iktar ambizzjużi biex naraw kif nistgħu nixprunaw l-użu tal-enerġija rinnovabbli mhux biss mix-xemx, imma anke mir-riħ. Ovvjament, kif għedt, il-pajjiż għandu l-limitazzjonijiet tal-kobor u għalhekk naħseb li hu pass fid-direzzjoni t-tajba li nesploraw l-offshore strategies bħala offshore wind generation ukoll. Naqbel miegħek fuq enerġija rinnovabbli mix-xemx u mir-riħ u se jsir investiment fuq stallazzjoni ta’ żewġ batteriji fl-impjanti ta’ Dellimara u tal-Marsa biex l-enerġija rinnovabbli li tinħoloq tiġi maħżuna fihom u tintuża bl-iktar mod effiċjenti biex ikun hemm l-inqas tniġġis possibbli. 

IĊ-CHAIRPERSON: Hawn aktar kummenti? (Onor. Membri: Le) Jekk m’hawnx iktar kummenti nirringrazzjak, Sur Azzopardi, u nitolbok biex jekk jogħġbok tirtira mill-Kamra sakemm il-Membri jiddiskutu bejniethom. 

Is-Sur Mario Joseph Azzopardi irtira mill-Kamra tal-Kumitat.

Il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.28 p.m. 

IĊ-CHAIRPERSON: Il-Kumitat jirriżumi. L-Onor. Adrian Delia.

ONOR. ADRIAN DELIA: Qabel ma ngħaddu għall-vot fuq din il-ħatra, wara s-smigħ li għadu kemm sar, bħala Oppożizzjoni nħossu li n-nominat mhuwiex idoneu għal din il-kariga minħabba nuqqas ta’ għarfien dwar is-suġġett tal-kariga li qed jiġi nnominat għaliha. Għaldaqstant, nipproponu li din in-nomina tintbagħat lura lill-Ministru għar-rikonsiderazzjoni. 

IĊ-CHAIRPERSON: Hawn rimarki min-naħa tal-Gvern? (Onor. Membri: Le)

IĊ-CHAIRPERSON: Il-mistoqsija hija l-proposta mressqa mill-Onor. Adrian Delia. Dawk favur? (Onor. Membri: Aye) Dawk kontra? (Onor. Membri: No) Negatived. Il-proposta m’għaddietx. 

IĊ-CHAIRPERSON: Ngħaddu għaIl-mistoqsija dwar in-nomina ta’ Mario Joseph Azzopardi għall-ħatra ta’ Chairperson tal-Awtorità għall-Azzjoni dwar il-Klima. L-Onor. Adrian Delia.

ONOR. ADRIAN DELIA: Qabel ma nivvotaw kontra, nixtieq nagħti spjega għall-motivazzjoni tal-vot tagħna kontra.

Qed nitkellmu fuq pożizzjoni ta’ importanza liema bħalha, dik ta’ Chairperson tal-Awtorità għall-Azzjoni dwar il-Klima. Jekk tara t-tweġibiet li tana s-Sur Azzopardi, mhux talli mhux qed jagħtu l-konfort li bid-diffikultajiet kollha f’dan is-settur nistgħu negħlbu l-isfidi jew uħud minnhom, talli wera li għandu nuqqas ta’ għarfien totali f’dak li għandu x’jaqsam ma’ dan is-settur. Nistagħġeb, għax dan ilu mill-2013 Deputy Chairman tar-Regolatur għas-Servizzi tal-Enerġija u l-Ilma, ilu mill-2021 Chairman tal-Audit Committee of Circular Economy Malta, ilu minn Settembru 2015 Chairman tal-MRA u mhuwiex kapaċi jweġibna fuq afforestazzjoni, fuq enerġija alternattiva, fuq infrastruttura neċessarja u fuq inkwinament tal-arja. Jekk tislet dak li wieġeb, qed jgħid li l-pajjiż huwa dak li huwa. Se nivvotaw għaċ-Chairperson tal-Awtorità għall-Azzjoni dwar il-Klima meta ilna tliet snin fi stat ta’ emerġenza għat-tibdil tal-klima u meta għandna rapporti li qed jgħidu li Malta hi fost l-iktar li se ssofri, u s-Sur Azzopardi assolutament m’għandux kompetenza fis-settur. Din il-ħatra se tkun ta’ ħsara għal pajjiżna u għall-poplu tagħna. Għalhekk ivvotajna kontra.

IĊ-CHAIRPERSON: Grazzi. Is-Segretarju Parlamentari Andy Ellul.

ONOR. ANDY ELLUL: Ovvjament, rajna r-risposti li bagħat is-Sur Azzopardi. M’għandix dubju li huwa bniedem ta’ livell professjonali li se jkollu l-għarfien neċessarju biex imexxi din l-Awtorità. Ovvjament, id-deċiżjonijiet minn tali Awtorità li tkun immexxija minnu jittieħdu wara studji xjentifiċi u akkademiċi. Dik hija r-raġuni li se nivvotaw favur.

ONOR. ADRIAN DELIA: Qed nifhem li l-Gvern hu sodisfatt bit-tweġibiet li tana llum. Hux hekk?

ONOR. ANDY ELLUL: Iva.

ONOR. ADRIAN DELIA: Grazzi.

IĊ-CHAIRPERSON: Dawk favur in-nomina ta’ Mario Joseph Azzopardi għall-ħatra ta’ Chairperson tal-Awtorità għall-Azzjoni dwar il-Klima? (Onor. Membri: Aye) Dawk kontra? (Onor. Membri: No) Carried.

ONOR. MEMBRU: Division.

IĊ-CHAIRPERSON: In-nomina ġiet approvata. Insejjaħ lis-Sur Mario Joseph Azzopardi biex jidħol lura fil-kamra tal-Kumitat.

Is-Sur Mario Joseph Azzopardi daħal lura fil-kamra tal-Kumitat.

IĊ-CHAIRPERSON: Sur Azzopardi, nixtieq ninfurmak li wara li l-Kumitat iddiskuta n-nomina tiegħek, iddeċieda li jagħti parir favur li inti tiġi rakkomandat għall-kariga ta’ Chairperson tal-Awtorità għall-Azzjoni dwar il-Klima. Skont kif provdut fis-subartikolu 38(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa se jintbagħtu lill-Ministru għall-Ambjent, l-Enerġija u r-Riġenerazzjoni tal-Port il-Kbir.
Kien hemm spjegazzjoni dwar għalfejn ittieħed dan il-vot, però dan huwa l-vot aħħari. Nirringrazzjak u nawguralek għal din il-ħatra.

ONOR. ANDY ELLUL: Sur President, jekk tippermettili, jekk wieħed jara l-liġi li biha twaqqfet din l-Awtorità, se jkun hemm kunsill ta’ esperti li se jkunu qed jixprunaw u jiggwidaw lil din l-Awtorità u l-irwol tas-Sur Azzopardi huwa iktar mil-lat amministrattiv. 

ONOR. ADRIAN DELIA: Wieħed apoloġetiku, hux hekk, allura?

ONOR. ANDY ELLUL: Le, qed nispjega l-vot tiegħi.

ONOR. ADRIAN DELIA: Ma jimpurtax, aħna m’aħniex hawnhekk biex niġġudikaw l-esperti li se jinħatru, imma lil dak li suppost se jippresiedi l-Awtorità li tqabbad l-esperti.

ONOR. ANDY ELLUL: Imma xtaqt nikkwalifikaha. 

IĊ-CHAIRPERSON: Grazzi.


SMIGĦ FIR-RIGWARD TAN-NOMINA TA’ DOTT. GAVIN GULIA GĦALL-KARIGA TA’ AMBAXXATUR TA’ MALTA, RESIDENTI L-POLONJA

IĊ-CHAIRPERSON: Ngħaddu għat-tielet nomina li għandu quddiemu dan il-Kumitat, li hija dik ta’ Dott. Gavin Gulia għall-ħatra ta’ Ambaxxatur ta’ Malta residenti l-Polonja. Għaldaqstant, insejjaħ lil Dott. Gulia sabiex jidħol fil-kamra.

Dott. Gavin Gulia daħal fil-kamra tal-Kumitat.

IĊ-CHAIRPERSON: Dott. Gulia, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika. Skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li diġà inti bgħattilna. Ninformak ukoll li skont l-istess Liġi, il-mistoqsijiet u t-tweġibiet għandhom, jekk kemm-il darba dan il-Kumitat ma jipprovdix xort’oħra, isiru pubbliċi. Qabel ma niftaħ id-diskussjoni, nixtieq ninformak li din il-laqgħa qiegħda tiġi streamed live fuq il-website tal-Parlament u eventwalment tiġi mxandra fuq it-TV Channel tal-Parlament.   

Nitolbok biex, jekk jogħġbok, tintroduċi lilek innifsek u tgħidilna ftit fuq l-esperjenza tiegħek relatata ma’ din il-kariga.

DOTT. GAVIN GULIA: Nirringrazzjakom. Iva, l-ewwel esperjenza tiegħi mal-ħajja pubblika professjonalment kienet bħala avukat. Jien iggradwajt avukat mill-Università ta’ Malta. Il-kamp ta’ speċjalizzazzjoni tiegħi huwa d-dritt privat, id-dritt ċivili u ħdimt ukoll xi naqra penali. Jien kont ukoll kunsillier fil-Kunsill Lokali ta’ Ħaż-Żebbuġ fl-1993, l-ewwel darba li kien hemm l-elezzjonijiet tal-kunsilli lokali, fejn servejt għal tliet snin, imbagħad sussegwentament ġejt avviċinat mill-Partit Laburista sabiex nikkontesta l-elezzjoni tal-1996. Irritornajt fil-Parlament fl-1996, 1998, 2003 jew 2004, 2008, 2013 le u 2017. Matul dak il-perjodu ta’ 18-il sena li għamilt fil-Parlament kont Segretarju Parlamentari għas-Self Employed u sussegwentement kont Ministru għall-Ġustizzja. Matul dan il-perjodu kelli diversi rappreżentazzjonijiet u espożizzjonijiet barra minn Malta, kemm bħala Segretarju Parlamentari għas-Self Employed u kif ukoll bħala Ministru għall-Ġustizzja.
Jien diġà spjegajt dan kollu fir-risposti li tajt preċedentement. Ilni Chairman tal-Awtorità Maltija tat-Turiżmu (MTA) mill-2013, 11-il sena, li matulhom nista’ ngħid li sibt industrija li kienet qiegħda tirkupra, għax kienet għaddejja minn perjodu diffiċli. L-industrija tat-turiżmu hija reżiljenti, però hija volatili. Ikun hemm perjodi meta tgħaddi minn pressjoni fejn tista’ taqa’, imbagħad terġa’ tirkupra. Jien sibt sinjali pożittivi ta’ rkupru fl-2013, però mbagħad komplejna nkabbruh. Jien writt industrija li kienet qed tattira lejn pajjiżna miljun u nofs turist u sal-aħħar tal-2023 missejna t-tliet miljun turist. Din is-sena qed nittamaw u prattikament nafu li kapaċi mmorru aħjar mis-sena l-oħra. Issa naraw. Fadal l-aħħar kwart, li qegħdin naħdmu għalih biex kemm jista’ jkun nipprovaw nilħqu dan it-tragward ukoll. Permezz taċ-Chairmanship tiegħi fl-MTA, jien għamilt ukoll perjodu ta’ żmien, tliet snin bħala direttur fuq il-European Travel Commission tal-Unjoni Ewropea, li xogħolha huwa li tattira t-turiżmu lejn destinazzjoni li hija l-Ewropa u mhux Malta jew l-Italja, eċċ. Għadni nservi fuq il-general meeting tal-istess European Travel Commission fejn ikolli skambji ma’ ambaxxaturi, kif ukoll mad-Direttur Ġenerali tal-Ekonomija tal-Kummissjoni Ewropea. By and large, dawk huma l-karigi li żammejt matul il-karriera tiegħi. Twelidt fis-27 ta’ Awwissu 1963 u għandi 61 sena. 

IĊ-CHAIRPERSON: Grazzi. Hawn rimarki? L-Onor. Adrian Delia.

ONOR. ADRIAN DELIA: L-ewwel nett, grazzi tal-ispjegazzjoni. Nirringrazzjak tas-servizz li rendejt lill-pajjiż sal-lum. Deċiżjoni fil-pożizzjoni tiegħek li sa ċertu punt titlaq mill-pajjiż, li hija lil hinn minn dak li tista’ tagħmel u ma tagħmilx, li għandha riperkussjonijiet anke fil-ħajja tiegħek ta’ kuljum. X’wasslek biex ikkonsidrajt li lest titlaq minn Malta? 

DR GAVIN GULIA: Mhux se nkun qiegħed nitlaq minn Malta, imma mhux se nkun qed nirrisjedi hawnhekk għal perjodu ta’ żmien. Wara li għamilt 11-il sena fl-MTA saritli offerta fejn il-Ministru staqsieni jekk naċċettax li nkun ambaxxatur, imbagħad naraw id-destinazzjoni. Se nitkellem ċar. Wara l-perjodu tal-pandemija, il-Prim Ministru kien talabni sabiex nissorvelja l-irkupru tal-pandemija and we went from 100 to zero, and it was very bad. Rajt impjegati tal-MTA jibku. Irrid ngħid li l-impjegati tal-MTA baqgħu dawk li kien hemm qabel l-2013, qabel ma sirt Chairman jien. Huma nies li jmorru jaħdmu mhux biex jaqilgħu l-paga biss, imma għax verament iħobbu din l-industrija. Huma nies minn kull spettru politiku u huwa bis-saħħa tagħhom li nġibu dawn ir-riżultati. Mhux bis-saħħa tal-MTA biss, imma għax naħdmu b’sinerġija ma’ entitajiet oħrajn, fosthom – ngħollilhom il-kappell – il-Malta International Airport (MIA), l-MHRA, il-Federated Association of Travel & Tourism Agents (FATTA), il-Gozo Tourism Association (GTA) u l-English Language Tuition Industry li huma rappreżentati fl-MTA. Naħseb li l-MTA hija l-unika entità –  apparti l-Malta Enterprise, għax jidhirli li Malta Enterprise għandha ċ-Chamber li qiegħda strutturalment magħha – li għandha sitt membri li huma appuntati mill-Gvern u ħamsa li ġejjin mis-settur privat. Din is-sinerġija dejjem għenet sabiex jinkisbu r-riżultati li nkisbu. Naturalment, hemm sfidi kbar, imma jien għamilt naqra ta’ digression. (Interruzzjonijiet) Le, inħobbha l-MTA, make no mistake, I will leave with a heavy heart għax inħobbha. 

Il-Prim Ministru kien tani kompitu meta qalli biex nissorvelja l-irkupru u jien l-irkupru għamiltu. Mhux talli għamiltu, talli ssuperajtu wkoll. Aħna konna qegħdin nantiċipaw li l-irkupru jsir din is-sena, 2024, imma l-irkupru għamilnieh fl-2023 u ssuperajna l-irkupru għax għaddejna r-rekord li konna ksibna fl-2019. Din is-sena, jekk Alla jrid, niksbu riżultat aħjar mis-sena l-oħra, però ħassejt li ladarba lħaqt dak it-tragward u għaddejtu, I might as well try a new challange. L-MTA mhijiex xi ħaġa li tiffunzjona ġol-pajjiż biss, anzi għandha impatt estern. Jien, li mort inservi fil-fieri, fl-ITV, fil-World Travel Market u fieri li għandhom x’jaqsmu mal-Meetings, Incentives, Conferences, and Exhibitions (MICE), ħadt esperjenza kbira barra minn Malta. Jiġifieri jekk tistaqsini għalfejn se nitlaq mill-MTA u mmur hemm, ngħidlek li diġà kelli esperjenzi kbar barra minn Malta li nista’ nikkumplimenta b’esperjenza ġdida f’dak il-livell.

IĊ-CHAIRPERSON: Iktar mistoqsijiet? (Onor. Membri: Le) Nirringrazzjak Dott. Gulia. Nitolbok biex, jekk jogħġbok, tirtira mill-Kamra sakemm il-Membri jiddiskutu bejniethom.

Dott. Gavin Gulia rtira mill-kamra tal-Kumitat.

Il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.43 p.m. 

IĊ-CHAIRPERSON: Il-Kumitat jirriżumi. Il-mistoqsija hija n-nomina ta’ Dott. Gavin Gulia bħala Ambaxxatur ta’ Malta residenti l-Polonja. Dawk favur? (Onor. Membri: Aye) Dawk kontra?
In-nomina hija approvata unanimament.

Nistieden lil Dott. Gavin Gulia jidħol fil-kamra.

Dott. Gavin Gulia daħal lura fil-kamra tal-Kumitat.

IĊ-CHAIRPERSON: Dott. Gulia, dan il-Kumitat iddeċieda li jagħti parir favur li n-nomina tiegħek għall-ħatra ta’ Ambaxxatur ta’ Malta residenti l-Polonja. Skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ Ian Borġ.

Filwaqt li nawgurawlek, nirringrazzjawk tal-ħidma li wettaqt u dik li għad trid twettaq.

DOTT. GAVIN GULIA: Nirringrazzja lill-Kumitat tar-rakkomandazzjoni. 

IĊ-CHAIRPERSON: Sinjuri, xogħol dan il-Kumitat għal-lum huwa eżawrit. Nirringrazzjakom. Naġġornaw għal seduta oħra li d-data tagħha tiġi komunikata iktar ’il quddiem.

[bookmark: _Hlk187910434]Fil-5.45 p.m. il‑Kumitat aġġorna għal data li kellha tiġi komunikata aktar ’il quddiem.

